
Балачакка кайтып килдек әле. Мәктәп коллективы үз балаларын коймаклар пешереп, самавырлар куеп каршы алды. Балтач районының Бөрбаш урта мәктәбен төрле елларда тәмамлаучыларны әнә шулай очрашуга чакыралар. Бу юлы без дә кайттык. Баксаң, мәктәп тәмамлавыбызга 25 ел булган икән.
Бу көнне заманында Бөрбаш мәктәбендә белем алган – Нормабаш, Алан, Пүскән, Сәрдегән, Бөрбаш авыллары балалары күреште. Ак бантлар урынына күпләрнең чәчләренә чал кунган булса да, барчабызның да күңеле парта арасында калган булып чыкты. Гәрчә безгә белем биргән иске мәктәп урынына заманча төзелгән ике катлы бина каршыласа да. 
Инде менә 7 ел рәттән Бөрбаш мәктәбен 15-45 ел элек тәмамлаучыларны бергә җыялар. Дөрес, моңа кадәр дә мондый очрашулар уза иде. Тик берара тынып калгач форматын үзгәртеп, кабат кайтардылар. Элеккеге мәктәп укучылары арасында бучара бик популяр булып китте әлеге бәйрәм. “Мине күрәләр дә, очрашу кайчан була дип, җәй айларында ук сораша башлыйлар, – ди 40 ел элек шушы мәктәпне тәмамлап, бүген аны җитәкләүче Гүзәл Бариева. – Читтә яшәүчеләр кайту өчен менә шулай алдан план корып куя. Чараның максаты да – авыл мәктәбен тәмамлаучыларның тормышта югалып калмавын укучыларга күрсәтү, авылдан чыгып киткәннәрне берләштерү, күрештерү, аралаштыру, укытучылар белән укучылар арасында ныклы күпер булдыру. Без аны гади бер очрашу гына итеп түгел, авыл бәйрәме итеп үткәрергә тырышабыз”. 
Тик, ни кызганыч, безне укыткан укытучылар сафы гына сирәгәя бара. Бу кичәгә дә күбесе килә алмаган иде. Укытучыларының хәлен белергә өйләренә баручы класслар да булды. Сания апа Хәйруллина – иң өлкән укытучыларның берсе. Аңа берничә айдан 90 яшь тула. Мәктәп коллективы аңа Бөрбашның атказанган укытучысы дигән мактаулы исемен бирде. 80 яшен тутыручы Суфия Исхакова да әлеге мәртәбәле исемгә лаек булды. Укытучыларыбыз бу бүләкне алырга үзләре килә алмадылар. Соңыннан мәктәп директоры Гүзәл Галимулловна өйләренә илтеп биргән. Исем бирү идеясе узган ел пәйда булган. Озак еллар мәктәптә эшләп, исем-дәрәҗәләргә ия була алмаган өлкән буын укытучыларын шулай сөендерергә була алар. Узган ел беренче исемне 80 яшен тутырган беренче укытучыбыз Маһинур апа Нуретдиновага биргәннәр иде. Ә менә 70 яшен билгеләп үтүче мөгаллимнәрне укытучы-остаз исеме белән бүләклиләр. “Дәүләт дәрәҗәсендә булмаса да, бу исемне өлкән укытучыларыбыз шулкадәр зур итеп кабул итә. Нәкъ менә авыр чорларда эшләгән мөгаллимнәргә бернинди дә дәүләт бүләкләре бирелмәгән бит. Шуңа күрә алар да безнең кайгыртуны тойсын өчен шушы истәлек билгесен эшләтергә булдык”, – ди Гүзәл апа. 
2011 елдан башланган бу чарага яшьлек эзләрен табу өчен Россиянең әллә кайсы төбәкләреннән кайталар. Аеруча актив класслар бар, ди Гүзәл апа. Быелгы 35 еллыклар аеруча үзгә, ди. Бер генә очрашудан да калмыйлар икән, юбилейлары булмаса да, ел саен бергә җыелалар. Үзләре генә түгел. Укытучылары Рәшит абыйлары Булатовны да машина белән алып кайталар. Интернетта үз төркемнәрен дә булдырганнар. Очрашу фотоларын да, мәктәп елларында төшкәннәрен дә куйганнар. “Без әле дә мәктәп чорында”, – ди алар. 
Сәхнәгә менгәч, күңелләр нечкәрә, истәлекләр яңара төшә. Нормабаштан килеп, Бөрбаш урта мәктәбендә урта белем алган Вакыйф Зәкиев озак еллар мәгариф бүлеген җитәкләде, район башлыгы урынбасары булып эшләде, хәзер район газетасының баш мөхәррире. “Без интернатта торып укыдык, – ди Вакыйф абый. – Бөрбашның сазлы урамнарын, апаралы (балчыклы) басуларын күп кичтек. Авылның югары очында яшәүчеләрнең ишегалларына сәпидләребезне сорамыйча да, калдырып китә идек. Беркем бер сүз әйтмәде, атна буе шунда торды. Хәтеремдә әле, кәстрүлдә әниләр җибәргән тасма бәйләнгән итләр пешә иде. Пешекчеләр өйдән алып килгән итләребездән шулай аш пешереп ашатты”, – диде ул, мәктәп елларын искә төшереп.
– Күптән күрешмәгән кешеләрне очратасың, хәлләрен беләсең, үзеңне укыткан укытучыларыңны күрәсең, аларның тәҗрибәсе белән уртаклашасың, – ди 30 ел элек мәктәпне тәмамлаган, бүген филология фәннәре кандадаты дәрәҗәсенә күтәрелгән Ләйлә Минһаҗева. – Биредә арабыздан бик иртә китүчеләрне дә искә алабыз. Шулвакыт тормышка башка күзлектән карый башлыйсың. Мондый чара мәктәп, авыл белән бәйләнешне арттыра. Ә бу элемтә бик кирәк. Сине туган ягыңда күрсәләр генә, ниндидер дәрәҗәләргә ирешеп була.

